
Pirinioetako autobiako lanek nekropoli handia azaleratu dute Elon 

Vianako Printzeak bi aztarnategi altxatzeko baimena eman du, 336 hilobi gutxienez. 

Alberto Barandiaran 

Elo 

Erdi Aro goiztiarreko 336 hilobiko nekropolia eta Brontze Aro berantiarreko txabola baten arrastoak azaleratu dituzte Pirinioetako autobiako lanek, Elo inguruan (Nafarroa); baina, nahiz eta azken urteotako hilobi multzo garrantzitsuenetakoa izan, altxatzeko baimena eman du Vianako Printzea erakundeak, bide berria bertatik igarotzekoa baita. Aztarnategia oso aberatsa da eguneroko bizimoduarekin lotutako eraikinei dagokienez. Hilobiez gain, garia eta laboreak gordetzeko siloak, antzinako txabolak, txanponak eta apaingarriak aurkitu dituzte arkeologoek. 

Nekropolian, gainera, haurdun zeuden hiru emakumeren gorpuzkinak topatu dituzte. Haietako baten kasuan, emakumea erditzear zen, haur jaiogabearen hezurrak ere identifikatu ahal izan dituztelako. Arkeologo taldeko buru Mercedes Unzuren arabera, bitxiak dira oso horrelako aurkikuntzak. 

IRUñETIK GERTU. Arizkoa izeneko muinoan dagoen aztarnategia Elo herritik bi kilometrora dago, Iruñetik 20 bat kilometrora. 4.000 metro koadroko zabalera hartzen du, eta arkeologoak 2007ko ekainaren 20an hasi ziren bertan lanean. Bi zati ditu aztarnategiak: nekropolia eta Brontze Aroko herrixka. 

Nekropolian XI. eta XIV. mendeetako 336 hilobi agertu dira, denak ekialde-mendebalde norabidean jarrita. Lurrean jarritako harriekin edo harri lanekin egindako hobiak dira, eta gainean harlauza handia, edo harriak, beste apaingarririk gabe. Hilotzak zuzenean zuloan sartzen zituzten, hil oihaletan bilduak. 

Hilobi guztiak apaindura gutxikoak dira, eta ostilamendurik gabekoak gehienak. Elizak, garai horretan, apaingarriak debekatzen zituen, beste garai bateko ohiturak zirelakoan, eta soiltasuna hobestearren. Bost txanpon berreskuratu dira nolanahi ere, arabierazko inskripzioekin. Unzuren arabera, normala da musulmanek egindako txanponak inguru kristautuetan aurkitzea, «txanponak berez material hobeaz eginak zeudelako, eta kristauen txanponek baino gehiago irauten zutelako». 

Orobat, zilarrezko kaskabiloak, brontzezko uztaiak eta burdinazko laban txiki bat agertu dira. Ondoan, bestalde, laborea gordetzeko 52 silo. 

Indusketen arduradunen esanetan, gisa horretako hilobi multzoak oso ohikoak dira Nafarroa osoan, garai hartako bizitokiak oso sakabanatuta zeudelako. 

DUELA 3.000 URTEKO TXABOLA. Nekropolitik gertu, Brontze Aroko, hau da, Kristo aurreko 3.000 urteko kokalekua agertu dute lanek. 1.600 metro koadro hartzen du inguru osoak, eta bitxiena, txabola baten lubaki handia, 12 metroko ardatza duen biribila osatzen duena. Lubakian buztinezko eta zurezko hondarrak azaldu dira, baina gainontzeko materialak desagertu egin dira, goldearen erabilera etengabea kausa. 

Inguruan siloak, suak, aspaldiko zoladurak eta zaborrak biltzeko zuloak aurkitu dituzte. Baita suharrizko puntak ere, eta basaltozko aizkoratxo landuak, zuhaitzei azala kentzeko prestatuak. Halaber, itsasoko maskorrekin egindako zintzilikarioak. Arduradunek nabarmendu dute basaltoa ez dagoela inguruan, eta horrek beste herriekin harremanak eta komunikazioa probatzen duela. 

Beste inguru batean, Montiko izeneko dermioan, 20.000 metro koadroko beste aztarnategi bat aurkitu dute arkeologoek, eta datorren astean bertan lanean asteko asmoa dute. Orain arte aztertutakoaren arabera, antzeko aurkikuntzak espero daitezkeela iragarri dute. 

Hau da azken urteotan Nafarroan agertu den hilobi multzorik garrantzitsuena, baina Vianako Printzea erakundeak ez du gorde beharrekotzat jo. Gorpuzkinak, egun, Nafarroako Gobernuko Arkeologia Funtsean gorde dituzte, aztertu eta sailkatzeko, eta soilik hainbat hilobi berreskuratuko dituzte, «erakusketetan paratzeko». Arkeologo taldeko buruek ere hilobi multzoa ez dela «bereziki garrantzitsua» azaldu dute. «Dauden beste asko bezalako hilobi bat da», esan zuen atzo Mercedes Unzuk. 

Pirinioetako autobiak Iruñea eta Lleida (Katalunia) lau erraileko bideaz lotuko ditu. 

